
MINUTI

Il-Minuti tal-Laqgħa Nru. 042 li saret fl-14 ta’ Lulju, 2009 ġew konfermati. 

THE CHAIRMAN (Onor. Edwin Vassallo):  L-ewwel nett għandi talba minn Net Television biex jiffilmjaw parti minn din il-laqgħa tal-lum.  Hawn permess?  (Onor. Membri:  Iva)

Il-permess ingħata.

KORRISPONDENZA

THE CHAIRMAN:  Irċevejt korrispondenza mingħand l-imħallef Franco Depasquale. Għaldaqstant se nqiegħed fuq il-Mejda tal-Kamra:

Kopja tal-Ħames Rapport Annwali dwar il-Ħidma tal-Bord tal-Pulizija għas-sena 2007 mibgħut mill-Imħallef Franco Depasquale, Chairman tal-Bord u datat 1 ta’ Ottubru 2009.

Nixtieq li l-iSkrivana tal-Kumitat tikteb lill-imħallef Franco Depasquale fejn tgħidlu li nixtieq niltaqa’ miegħu f’laqgħa preparatorja f’data konvenjenti għalih biex sussegwentement flimkien ma’ xi membri tal-bord niddiskutu kemm ir-rapport kif ukoll il-ħsebijiet tiegħu rigward il-ħidma tal-pulizija.  B’hekk meta nkunu qegħdin nitkellmu dwar il-familja, inkunu nistgħu niftħu ftit aktar id-diskussjoni - kemm formali kif ukoll informali – biex ma jkollniex biss rapport li jiġi mogħti lilna, imma jkollna ċ-ċirkostanzi li ngħadduh.  Għalhekk se ngħaddi dan ir-rapport lil Ms Anna Coleiro, l-iSkrivana tal-Kumitat, biex tgħaddi kopja tiegħu lill-sħabi sabiex ikunu jistgħu jarawh.

Nixtieq ukoll inqiegħed fuq il-Mejda tal-Kamra is-segwenti:

Rapport Annwali 2008 tal-Uffiċċju tal-Kummissarju għall-Organizzazzjonijiet Volontarji.
Irrid infakkarkom li skont il-liġi għandna wkoll l-obbligu li niltaqgħu mal-Kummissarju għall-Organizzazzjonijiet Volontarji biex niddiskutu l-programm ta’ ħidma tiegħu.  Għalhekk nixtieq li nagħmlu laqgħa preparatorja biex niltaqgħu mal-kunsill li qed jgħin lill-Kummissarju għall-Organizzazzjonijiet Volontarji sabiex niddiskutu dan ir-rapport.  Dan m’hemmx għalfejn inqassam kopja tiegħu peress li tpoġġa fuq il-Mejda tal-Kamra, pero’ nistgħu nieħdu nota tiegħu.  

Approvazzjoni tad-dokument “AĠĠornament tal-AĦĦar tagĦlim etiku u morali fuq il-prokreazzjoni assistita: Evalwazzjoni tar-rapport tal-GĦAXAR leĠislatura”

THE CHAIRMAN:  Ngħaddu minnufih biex nibdew is-seduta tal-lum li hija maħsuba biex iġġib fit-tmiem tagħha d-diversi laqgħat li aħna kellna biex inkunu nistgħu nitkellmu fuq l-aġġornament tal-aħħar tagħlim etiku u morali fuq il-prokreazzjoni assistita u effettivament inkunu nistgħu noħorġu r-rapport li għandna għall-approvazzjoni tagħna.  Irridu nifhmu li hawnhekk m’aħniex qegħdin niddiskutu l-liġi, imma qegħdin niddiskutu proposti li għandhom jgħinu fl-evalwazzjoni morali ta’ sħabna d-deputati u anke tal-leġislatur, li wara li ddiskutejna ma’ min kien kompetenti mill-element akkademiku tas-suġġett, qegħdin inpoġġu ’l quddiem dan id-dokument.  Dan se jkun ta’ gwida biex fid-dibattitu u fl-evalwazzjoni tal-liġi li għad trid titressaq quddiem dan il-Parlament, il-membri kif ukoll il-leġislatur ikollhom l-inqas informazzjoni li jista’ jkollhom, imma għallinqas ikollhom binarju ma’ xiex ikunu jistgħu jimxu.

Għaldaqstant filwaqt li nixtieq noqgħod għas-suġġerimenti tagħkom, nemmen li kieku kellna naqbdu immedjatament il-parti ta’ fejn għandna r-rakkomandazzjonijiet, jiġifieri minn paġna 9, inkunu qegħdin inpoġġu jdejna immedjatament fuq fejn l-iżjed li jiswa.  Qed ngħid hekk għax l-ewwel parti tal-introduzzjoni, jiġifieri paġna 3, hija sintesi qasira ta’ dak li ġara.  B’hekk min ma jafx x’aħna nagħmlu jkun jaf x’sar fil-kumitat preċedenti u  jingħata indikazzjoni ta’ x’inhu s-suġġett u x’inhi r-raġuni li bdejna niddiskutuh.  Imbagħad it-tieni parti hija wkoll sintesi tal-informazzjoni li ngħatat lilna minn Rev. Prof. Emanuel Agius fuq id-dokument “Id-dinjità ta’ Kull Persuna”.   Minn paġna 5 sa paġna 8 inkomplu naraw aktar informazzjoni rigward is-suġġett.  Pero’ dak li huwa l-aktar essenzjali jinstab bejn paġna 9 u paġna 13, fejn għandna l-evalwazzjoni u r-rakkomandazzjoni li bħala politiċi m’aħniex aktar ngħidu xi smajna, imma qegħdin ngħidu x’nirrakkomandaw lil sħabna l-politiċi biex jaħsbu fuqu.  Ovvjament dawn mhumiex tassattivi u m’aħna norbtu lil ħadd, imma huma indikazzjoni ta’ x’jista’ wieħed jaħseb meta jiġi biex jiddibatti u jiddeċiedi mill-element morali ta’ din il-proposta li ’l quddiem għad irid ikun hemm ukoll leġislazzjoni dwarha.  L-Onor. Michael Farrugia.
ONOR. MICHAEL FARRUGIA:  Sur President, meta jiena kont qed naqra biċċiet minn dan id-dokument kont qed nifhem li minn paġna 9 ’il quddiem jikkonsisti f’dak li qiegħed jissuġġerixxi Prof. Agius u mhux x’qiegħed jissuġġerixxi dan il-kumitat.  Għaldaqstant nixtieq nagħmel din il-mistoqsija.  Dak li hemm minn paġna 9 ’il quddiem, se nkunu qegħdin nagħmluh f’dan il-kumitat jew se nieħdu nota tal-punti li tqajmu u ngħidu li dan il-kumitat se jibgħat dawn il-punti lejn il-politiċi jew lejn il-leġislatur biex jagħmilhom, jaqbel jew ma jaqbilx magħhom?  Jiġifieri qegħdin ngħidu li aħna nistgħu ma naqblux ma’ dak li hemm rakkomandat minn paġna 9 ’il quddiem, imma xorta se nkunu qegħdin nibagħtuh?  Aħna se nkunu qegħdin naċċettaw kull rakkomandazzjoni bħala fatt jew se nkunu qegħdin ngħidu li apparti dak li bgħatna aħna, dak li qed jgħid Prof. Agius ukoll qegħdin nibagħtuh bħala parti minn pakkett sabiex il-leġislattiv jew l-eżekuttiv ikun jista’ jiddeċiedi fuq il-bażi tagħhom?  Għax jista’ jkun li hawnhekk intqalu xi affarijiet li aħna ma naqblux magħhom!

THE CHAIRMAN:  Jiena nipproponi li naqraw dan ir-rapport u kif għamilna tajjeb ħafna fl-approvazzjoni ta’ dokumenti oħrajn, niddiskutu x’hawn miktub.  Hemm indikazzjoni ta’ x’intqal lilna minn Prof. Emanuel Agius, imma mbagħad dak li nkunu smajna se naqsmuh bħala informazzjoni li nixtiequ ngħadduha għall-ħsieb.  Dan mhuwiex xi vanġelu fejn wieħed irid bilfors jaqbel miegħu, imma huwa l-ħsieb ta’ dik li hija direzzjoni morali.  L-importanti mhux li ngħidu x’naħsbu aħna jew x’nemmnu aħna per se, imma x’naħsbu li tajjeb li membri sħabna jridu jaħsbu dwaru.  Ħalli nwaqqfu d-diskussjoni ta’ bejnietna hawnhekk u nibdew - kif għamilna għax kellna preċedent li sewa tajjeb u naħdmu fuqu - minn paġna 9.

ONOR. MICHAEL FARRUGIA:  Jiena kont qed naqrahom fuq kunċetti kompletament differenti u għaldaqstant nixtieq nirrivedihom.

THE CHAIRMAN:  Mela se npoġġi din il-konsiderazzjoni għall-attenzjoni tagħkom.  Pero’ fl-ewwel biċċa m’hemmx ir-rakkomandazzjonijiet li l-iżjed li jorbtu.  L-ewwel biċċa hija nformazzjoni li ngħatat lilna.  

ONOR. MICHAEL FARRUGIA:  Mhux aħjar naraw jekk hemmx corrections  u mbagħad l-għada nagħmlu evalwazzjoni?  Għax b’hekk anke jiena jkolli ċ-ċans nerġa’ naħseb minn mentalità differenti.

THE CHAIRMAN:  Taqblu li nagħmlu hekk?  Nistgħu allura naqbdu mill-ewwel paġna, jiġifieri mill-introduzzjoni? 
ONOR. MICHAEL FARRUGIA:  Mhux aħjar!
THE CHAIRMAN:  Jiena se nibda naqra r-rapport minn paġna 3 u fejn xi ħadd jaħseb li jrid jagħmel xi mistoqsiiet partikolari jew irid jiċċara xi ħaġa, jiġbidli l-attenzjoni.

Se nibda biex nikkwota mir-rapport li jgħid hekk:

“1. Introduzzjoni

Wara r-rapport komprensiv ippublikat mill-Kumitat Parlamentari dwar l-Affarijiet Soċjali tal-10 Leġislatura f’Ġunju tal-2005 intitolat L-Użu tal-Bijoteknoloġija: Teknoloġija Ġenetika u Prokreazzjoni Assistita
, il-Kumitat tal-11-il Leġislatura qabel li jaġġorna l-għarfien tiegħu dwar l-aħħar tagħlim etiku u morali fuq il-prokreazzjoni assistita.  Il-Membri ddeċidew li jagħtu attenzjoni lid-dokument Dignitas Personae
, ippublikat f’Diċembru tal-2008 mill-Kongregazzjoni tad-Duttrina tal-Fidi tal-Vatikan.  Għaldaqstant, ġie mistieden ir-Rev Prof Emanuel Agius, Dekan tal-Fakultà tat-Teoloġija, għalliem tal-Etika Filosofika u t-Teoloġija Morali.  Huwa wkoll membru fil-Kumitat Nazzjonali tal-Bijoetika u fil-European Group of Ethics in Science and new Technologies li jaqa’ direttament taħt il-President Barroso.  B’kollox saru żewġ laqgħat li jikkumplimentaw ix-xogħol kbir li kien sar minn dan l-istess Kumitat fil-leġislatura l-oħra.  B’hekk il-Membri setgħu jiddiskutu x’inhuma l-valuri li għandhom jispiraw, kemm il-leġislatur u anke s-soċjetà in ġenerali, meta tiġi abbozzata l-liġi fuq il-prokreazzjoni assistita.  

Parlamenti mid-dinja kollha qed jagħmlu kull sforz sabiex ir-regolamentazzjoni fil-Bijoetika tibqa’ iżżomm il-pass mgħaġġel mal-iżviluppi xjentifiċi f’dan il-qasam. Il-liġi teħtieġ issawwar bilanċ bejn l-aspirazzjonijiet tas-soċjetà, li tagħmel użu minn din it-teknoloġija, u l-ħarsien tad-dinjità tal-bniedem sa mill-mument tat-tnissil tal-ħajja umana.” 
ONOR. JUSTYNE CARUANA: Naħseb li jikun aħjar jekk nagħmlu enfasi fuq il-kliem “sa mill-mument tal-konċepiment jew tat-tnissil, jiġifieri from the very beginning.”

THE CHAIRMAN:  Naqblu.  
ONOR. JUSTYNE CARUANA:  Ġaladarba qegħdin  nagħmlu dawn l-istatements fil-bidu ...  

THE CHAIRMAN:  Jiena nifhmek imma l-liġi li teħtieġ issa huwa l-bilanċ, hija l-liġi tal-prokreazzjoni, allura at that stage m’aħniex qed nitkellmu fuq x’se jiġri wara.

ONOR. JUSTYNE CARUANA:  L-importanti hu li nagħmlu enfasi fuq il-ħarsien tad-dinjità tal-bniedem fil-mument tat-tnissil.

THE CHAIRMAN:  Naqblu. Mela rridu nkompluha “sa mill-mument ta’ tnissil”.  Jiġifieri se tiġi taqra hekk:

“... il-ħarsien tad-dinjità tal-bniedem sa mill-mument ta’ tnissil tal-ħajja”.

Anzi jkun aħjar jekk inkompluha “ta’ tnissil tal-ħajja umana”.

Imbagħad insibu hekk:

“L-isfida tal-prokreazzjoni assistita għandha ħafna aspetti, partikolarment għaliex ix-xjenza ħolqot tipi differenti ta’ teknoloġiji.  It-teknoloġija riproduttiva qed twassal għal realtajiet ġodda bħal esperimentazzjoni bl-embrijuni, tfal b’aktar minn ġenitur wieħed minħabba l-għotjiet ta’ gameti, iffriżar tal-ħajja umana (embrijuni) ...”
ONOR. FREDERICK AZZOPARDI:  Il-kliem “aktar minn ġenitur wieħed” mhumiex qed jagħtu spjegazzjoni eżatta.  Ġenitur se jkun ir-raġel jew il-mara?  Mhux bilfors “aktar minn ġenitur wieħed”!  Fil-kas ikollok cloning.

THE CHAIRMAN:  Inkella jista’ jkollok id-donatur.  

ONOR. FREDERICK AZZOPARDI:  Mhijiex spjegata eżatta.
THE CHAIRMAN:  Le mhijiex spjegata.  Ħalli naqra sal-aħħar tas-sentenza.

ONOR. JUSTYNE CARUANA:  Bilfors irid ikun hemm iktar minn ġenitur  wieħed għax mara waħedha ma tagħmel xejn u raġel waħdu ma jagħmel xejn.

ONOR. FREDERICK AZZOPARDI:  Ikun hemm cloning.

THE CHAIRMAN:  Imma dawn huma l-possibiltajiet tal-esperimenti fejn qegħdin iwasslu.

ONOR. JUSTYNE CARUANA:  Ikun hemm tfal li jkollhom terza persuna minbarra l-ġenituri tagħhom, permezz tal-għoti ta’ gameti minn terzi persuni.
THE CHAIRMAN:  Kif għandna miktub aktar  tard.

ONOR. MICHAEL FARRUGIA:  Oqgħod attent għax xorta m’hijiex feliċi kif inhi.  Għax inti jista’ jkollok koppja li mhijiex miżżewġa ...  Inti wżajt il-kelma “ġenitur” u allura trid toqgħod attent għax inti qatt ma tista’ ma tkunx ġenitur.  Għax jekk ir-raġel ta l-isperma lill-mara u hi għandna l-ova, it-tnejn huma ġenituri, allura ma jistax ikollok ġenitur estern. (Interruzzjonijiet) Anke kieku kien hemm ir-raba’ persuna u l-ħames persuna, xorta jibqa’ ġenitur, għalkemm ma jibqax the legal father.
ONOR. ANTHONY ZAMMIT:  Għandek l-embryo li se jiġi embedded into the uterus of a person li tifforma parti minn koppja.  Huma ġenituri dawk it-tnejn l-oħra ...  (Interruzzjonijiet)  Anke l-oħrajn huma bioloġiċi!
THE CHAIRMAN: Le l-oħrajn mhumiex bioloġiċi.

ONOR. ANTHONY ZAMMIT:  Il-missier mal-omm iva. 

ONOR. MICHAEL FARRUGIA:  Allura mhux aħjar tuża l-kliem “the surrogate mother”?

THE CHAIRMAN:  Ippermetturi.  Fil-kas I will underline fejn għandna u nieqfu ftit hemm, anke jekk hemm bżonn ...  

ONOR. JUSTYNE CARUANA:  Minflok tfal b’aktar minn ġenitur wieħed, tagħmilha hekk:  Esperimentazzjoni bl-embrijuni, għoti ta’ gameti, iffriżar tal-ħajja ...  

THE CHAIRMAN:  Le, le.  Ejjew inkunu ftit attenti. Ma jimpurtax li I would refer back.  L-ewwel nett irrid ngħidilkom li s-Sur James Carabott mhux se jibqa’ jaħdem iktar magħna għax reġa’ ġie mgħajjat u issa għandu pożizzjoni x’imkien ieħor fid-Dipartiment tas-Saħħa, pero’ jien ma niddejjaqx inġib lura risposta teknika għaliha.  Ħalli nħalluha ftit pendenti u nġib kjarifikazzjoni għaliha.  (Interruzzjonijiet)  F’dan id-dokument għandna riferenza għaliha, allura ejjew inħalluha kif inhi.  Fl-introduzzjoni għandna xi ħaġa li hija verament executive brief.  Ejjew inħalluha in brief kif inhi għalissa u ma nespandux tant iktar fuqha, hekk hu hekk id-dokument se jkompli jespandi waħdu.  
L-ewwel kapitlu jitkellem dwar l-iffriżar tal-ħajja umana, taħlita bejn iċ-ċelloli tal-annimali tal-bniedem, testijiet ġenetiċi qabel ma l-embrijuni jiġu trampjati fil-ġuf tal-omm, ommijiet li jġorru tarbija għal ħaddieħor, allura hawnhekk daħlet dik li għedtu intom u l-klonazzjoni riproduttiva u terapawtika.  Għaldaqstant, kollox jindika li l-bniedem qed ikollu aktar setgħa fuq il-ħajja umana, liema setgħa trid tkun regolata minn liġijiet ibbażati fuq il-valuri, b’mod speċjali l-valur tal-integrità u l-invjolabilità tal-ħajja umana, tad-dinjità tal-bniedem mit-tnissil sal-mewt, u l-integrità tal-familja u taż-żwieġ.

“Rev Prof Agius sostna li fid-dawl tal-iżvilupp mgħaġġel dwar it-teknoloġija riproduttiva, il-Knisja għandha l-jedd u d-dmir, bħala stakeholder, li tipparteċipa fid-diskussjoni pubblika u li tagħmel riflessjonijiet tagħha fuq id-dinjità tal-bniedem, il-familja u l-ġid komuni.  L-espert semma’ kif filosofi liberali bħal John Rawls u Jϋrgen Habermas, li kienu kontra s-sehem tal-Knisja f’diskussjonijiet ta’ natura politika u pubblika, illum dawru l-fehma tagħhom u fehmu li l-Knisja għandu jkollha rwol sabiex tieħu sehem attiv fit-tfassil ta’ liġijiet imdawla mill-valuri umani u Kristjani.  Huwa saħaq li kull skoperta tista’ isservi ta’ ġid daqs kemm ta’ ħsara, u rrifera għall-eżempju tal-esperimenti li saru fl-enerġija atomika u n-nuqqas ta’ trasparenza u djalogu li wasslu għall-konsegwenzi diżastrużi fuq il-ħajja umana u l-ambjent.  Bħalma ssostni l-Konvenzjoni dwar il-Bijoetika tal-Kunsill tal-Ewropa, id-dinjità ta’ kull persuna umana għandha tipprevali dejjem u fuq kollox, inkluż fix-xjenza.  Dan ifisser li l-valur tad-dinjità tal-bniedem u d-dinjità umana biss għandhom ikunu l-kejl ta’ dak li hu aċċettabbli jew le.  Huwa proprju fuq dawn il-valuri, li nsibu wkoll fil-Konvenzjoni ta’ Oviedo tal-Kunsill tal-Ewropa u Trattati oħra tal-Unjoni Ewropa, li hija msawrha l-Istruzzjoni Dignitas Personae.

2. Dignitas Personae (Id-dinjità ta’ kull persuna)

L-iskop ta’ Dignitas Personae ...”
Nixtieq infakkar li qed insemmi dan proprju għax jiena tlabt lill-Prof. Agius jagħtina r-rimarki tiegħu fuq x’kienu l-aħħar żviluppi tat-tagħlim morali tal-Knisja u kienet ix-xewqa tiegħi li aħna bħala kumitat, niddiskutu dawn l-aħħar żviluppi f’dan is-settur biex il-membru parlamentari li jagħżel li jkun irid ikollu din l-aħħar informazzjoni disponibbli għalih, tingħatalu anke wara diskussjoni li tkun saret f’dan il-Kumitat Soċjali, allura għalhekk hemm din it-tip ta’ informazzjoni.   
Ħalli nkompli naqra:

“L-iskop ta’ Dignitas Personae, li ġiet ippublikata f’Diċembru tal-2008 mill-Kongregazzjoni tad-Duttrina tal-Fidi u approvata mill-Papa Benedittu XVI, huwa li jaġġorna l-Istruzzjoni Donum vitae
 (Ir-Rigal tal-Ħajja) tal-1987 u tikkumplimenta l-enċiklika tal-Papa Ġwanni Pawlu II, Evangelium Vitae (L-Evanġelju tal-Ħajja) tal-1999.  Dignitas Personae tikkonferma li l-prinċipji u l-moralità minsuġa fid-Donum Vitae għadhom validi sal-lum, 20 sena wara l-promulgazzjoni tagħha.  F’soċjetà post moderna maħkuma minn kultura ta’ “użu u armi”, katalista tal-kultura tal-mewt, dan id-dokument huwa pass ’il quddiem lejn il-kultura favur il-ħajja.  

Ġustament il-Knisja taqbel li koppji miżżewġin li jesperjenzaw l-infertilità (madwar 10% tal-koppji) għandhom kull dritt li jaraw x’qed toffri t-teknoloġija u t-terapija medika tal-lum.  Madanakollu, din it-teknoloġija trid tkun regolata u mdawla minn kultura favur il-ħajja.  Rev Prof Agius għamel referenza għad-diskussjoni bejn il-filosofu post-modern u politiku Taljan Marcello Pera, u l-Papa Benedittu XVI, meta kien għadu Prefett tal-Kongregazzjoni tad-Duttrina tal-Fidi.  Il-Papa qal li dawk il-pajjiżi li jiddeċiedu li jfasslu liġi dwar it-teknoloġija riproduttiva u li ma tirriflettix kompletament it-tagħlim tal-Knisja, il-politiċi għandhom jassiguraw li l-liġi tkun msejsa fuq il-valuri fundamentali tal-protezzjoni tal-integrità u l-invjolabilità tal-ħajja umana sa mill-bidu nett tagħha u tal-istituzzjoni tal-familja u żwieġ.  

Dignitas Personae tisħaq li dawn iż-żewġ valuri ewlenin li għandhom imexxu l-politiċi ta’ rieda tajba u li għandhom għal qalbhom il-ġid komuni u l-kultura tal-ħajja, jissarfu f’erba’ prinċipji:
1. Id-dritt tal-koppja għall-parteċipazzjoni diretta u attiva fit-tnissil tal-ulied;

2. Rispett lejn id-dinjità u l-integrità tal-ħajja umana sa mill-bidu nett;

3. Il-ħarsien tal-familja u ż-żwieġ;

4. Il-ħarsien tad-drittijiet u l-interessi tat-tarbija li se titwieled.

Rev Prof Agius qal li liġi msejsa fuq dawn il-prinċipji għandha tkun liġi li tagħmel unur lil Malta.  Dan mhux għaliex se jkollna liġi li tirrispetta t-tagħlim tal-Knisja Kattolika, iżda għaliex ikollna liġi li tirrispetta l-ħajja.  Rev Prof Agius u l-Membri tal-Kumitat qablu li jekk jeżisti valur li l-partiti politiċi jaqblu fuqu huwa r-rispett lejn il-ħajja tal-bniedem, u allura kull politiku jrid jinforma u jifforma l-kuxjenza tiegħu biex iħares dawn il-prinċipji. 

2.1. Id-dritt tal-koppja għall-parteċipazzjoni diretta u attiva fit-tnissil tal-ulied  

Rev Prof Agius kompla jgħid li l-koppja li tiddeċiedi li tagħmel użu tal-prokreazzjoni assistita għandha tingħata informazzjoni sħiħa, inkluż ir-rata ta’ suċċess u l-implikazzjonijiet finanzjarji tat-teknoloġija, perikli fuq is-saħħa tal-omm u tat-tarbija, u alternattivi mediċi oħrajn.  Kull intervent mediku għandu jħares id-dritt li l-koppja tipparteċipa b’mod dirett u attiv fil-proċess tat-tnissil tal-ħajja ta’ wliedha bħala espressjoni tal-imħabba tagħhom lejn xulxin.”
ONOR. MICHAEL FARRUGIA:  Artiklu 2.1  qisu xi ħaġa tassattiva, għalkemm jien m’għandi l-ebda oġġezzjoni.  Dan xorta għadu qed jintqal mill-Prof. Agius u ma jidher imkien.

THE CHAIRMAN:  Fil-kontinwazzjoni tar-rapport għadek qed taqra l-ħin kollu x’intqal lilna, jiġifieri jekk inti taħseb hekk, żomm nota tagħha u ’l quddiem nerġgħu nagħmluha.  Imma meta wieħed ikompli jaqra u me jeħodhiex out of context ... Per eżempju issa se nerġa’ naqra Artiklu 2.2 li jgħid hekk:

“2.2. Ir-rispett lejn id-dinjità u l-integrità tal-ħajja umana  

Rev Prof Agius qal li l-ħajja umana hija rigal li Alla l-Ħallieq irid jafda f’idejn il-bniedem.  Il-jedd primarju u fundamentali ta’ kull bniedem għall-ħajja għandu jiġi mħares.  Għalhekk l-embrijun - jiġifieri l-ħajja umana fil-bidu tagħha - f’ebda stadju tal-iżvilupp, m’għandu jitqies bħala biċċa materjal bijoloġiku.  L-esperimentazzjoni fuq l-embrijuni għal skop ta’ riċerka xjentifika, il-qerda tagħhom bl-iskuża li huma żejda jew ma jistgħux jiżviluppaw b’mod normali, kif ukoll l-iffriżar tagħhom, anke meta dan isir bl-intenzjoni li jiġu ttrapjantati fi żmien qasir, imorru kontra d-dinjità u l-integrità tal-ħajja umana.  Għaldaqstant, il-liġi trid tisħaq għall-anqas numru possibbli ta’ embrijuni trapjantati fil-ġuf tal-omm ħalli jiġi evitat l-iffriżar tal-embrijuni li jitħallew żejda u mhux użati.  L-iffriżar tal-embrijuni bla skop għandu jkun projbit.  

Diversi pajjiżi qed iħabbtu wiċċhom ma’ eluf ta’ ħajjiet umani (embrijuni) ffriżati fil-laboratorji.”  
ONOR. FREDERICK AZZOPARDI:  Din tal-iffriżar ta’ embrijuni bla skop mhijiex spjegata.

THE CHAIRMAN:  L-iffriżar ta’ embrijuni bla skop għandu jkun projbit.

ONOR. FREDERICK AZZOPARDI:  X’inhu l-iskop?

ONOR. ANTHONY ZAMMIT:  L-iskop ta’ dawn l-embrijuni hu li jerġgħu jintużaw, jiġifieri hemm skop u hemmhekk tidħol il-finezza meta niġu għal-liġi.

ONOR. MICHAEL GONZI:  Jiena niftakar li l-iffriżar tal-embrijuni – jekk m’inix sejjer żball – kien kompletament projbit minn Rev Prof Agius.

ONOR. JUSTYNE CARUANA:  Jien hekk jidhirli wkoll.

ONOR. MICHAEL GONZI:  Fil-leġislatura l-oħra kien hemm ħaddieħor li qal li l-embrijun jista’ jiġi ffriżat.

THE CHAIRMAN:  Ħalli niċċara xi affarijiet.  Għalkemm huwa ħażin li niffriżaw l-embrijuni, wasalna fiċ-ċirkostanza li Ref Prof Agius qal  – u qiegħda bħala parti mir-rakkomandazzjonijiet li rridu mmmorru biex insibu fil-liġi, allura meta d-dokument jiġi translated fir-realtà – li l-leġislatur irid jagħti l-informazzjoni kif nistgħu naslu biex ikollna ffriżar imma biss f’każijiet ta’ eċċezzjoni.  Issa hawnhekk għandna a big question mark kif se naslu.  Nerġgħu niċċekkjaw ma ġara xejn, imma niġu għaliha ...  L-iffriżar huwa projbit u ħażin fis-suġġett tiegħu, pero’ f’ċirkostanza li ma tistax tagħmel mod ieħor ...   Għax intom bdejtu ġġibu l-eżempji u ppermettuli nfakkarkom ftit.  Qal li jkun hemm koppja li jkunu sejrin biex ikun hemm il-proċess fejn il-mara jsirilha it-trapjant, imma għal xi raġuni tispiċċa ma tiflaħx.  X’se jiġri b’dawk l-embrjunu li kienu ffriżati?  Se tgħid allura li dan ma jistax isir?  U hemm fir-rakkomandazzjoni.  Allura nixtieqkom tagħmlu nota ta’ fejn taħsbu li hemm nuqqas ta’ informazzjoni, eċċ. għax jekk ikun hemm bżonn nerġgħu nġibu lill-kelliem, jew nagħmlu riferenza, anke jekk iċċemplu intom ma jkun ġara xejn.  Imma r-rakkmandazzjoni hija ċara ħafna.  Tiftakruh l-eżempju ta’ hyper stimulation?  
ONOR. MICHAEL GONZI:  Imma fil-hyper stimulation ma jkunux inġabru l-embrijuni.

THE CHAIRMAN:  Tiftakru l-eżempju x’kien?

ONOR. MICHAEL GONZI:  Jiena niftakar li kont qajjimt domanda għax ir-Rev Prof Agius kien qal – u nista’ inkun żbaljat – li l-embrijuni ma jistgħux jiġu ffriżati for another time, mentri fil-leġislatura l-oħra kien hemm Fr. Peter Serracino Inglott li  kien qal li dawn jistgħu jiġu ffriżati, imbagħad jekk ma jiġux utilizzati, jistgħu jmutu a natural death u kiuenu tqajmu  numru ta’ domandi.  Per eżempju jekk koppja tkun għaddiet minn din il-proċedura u mbagħad f’salt minnhom tiddeċiedi li she doesn’t want to go forward with the process, x’se jiġri mill-embrijuni?  Dawn id-domandi kien ippuntahomli membru parlamentari ieħor.  It-tieni domanda hija din:  X’jiġri jekk waqt il-proċess, il-mara tmut?  Dawn huma każijiet rari, huma l-eċċezzjonijiet u kienu dawn id-domandi fuq il-frozen embrios.  Imbagħad Rev Prof Agius kien ħa pożizzjoni fuq dawn l-affarijiet.  

THE CHAIRMAN:  Dik il-pożizzjoni qiegħda ddaħħal l-eċċezzjoni u qiegħda ċċarata fir-rakkomandazzjoni.  Jien irrid inserrħilkom moħħkom ukoll li dan it-transcript ġie mgħoddi wkoll lilu u kien hemm il-correction tiegħu.  Jiġifieri dak li qed jiġi mogħti lilkom ġie wkoll corrected għax James kien għadda dan id-dokument lil Rev Prof Emanuel Agius ukoll.  Pero’ żommu dawn il-question marks f’moħħkom għax nistgħu niġu għalihom iktar tard meta jkun hemm ir-rakkomandazzjonijiet.

ONOR. ANTHONY ZAMMIT:   Anke meta aħna nitkellmu fuq l-eċċezzjonijiet, din hija xi ħaġa bħal lastiku li tiġġebbed ‘l hawn u ‘l hinn.  L-iktar ħaġa mportanti hi li nissalvagwardaw li ma jkunx hemm abbuż għax l-abbuż m’għadux isir.  Jekk naraw li koppja tixtieq iktar tfal imma mill-banda l-oħra m’għandhiex finanzi, allura dawn se jiġu mċaħħdin mit-tieni wild tagħhom?  Għax dan il-proċess jiswa’ il-flus!  Jekk inti jkollok embriju ffriżat, dan jista’ jintuża ...
THE CHAIRMAN:  Sinjuri nitlobkom biex tieħdu nota ta’ dawn l-ideat.  L-importanti hu li taraw spjegazzjoni tagħhom fl-iżjed mod sempliċi u bażiku fil-kontinwazzjoni meta nkunu għaddejjin għar-rakkomandazzjonijiet.  Pero’ ma ninsewx li dan is-suġġett tant ikkumplikat u li tista’ tikteb ħafna volumi fuqu, qegħdin nittrattawh biss fi ftit paġni.  Din mhijiex se tkun informazzjoni massima, imma minima li membru parlamentari jista’ jirrikorri għaliha.

ONOR. ANTHONY ZAMMIT:  Nixtieq nagħmel punt ieħor.  Dawn l-affarijiet hawn Malta isiru fil-privat.  Li ġara hu li peress li ma kienx hemm riedni biex iżżomm iż-żiemel, iż-żiemel ħarab u ma nafux x’qed jiġri fil-privat.  Issa li se nippruvaw inżommu r-riedni biż-żiemel, forsi rridu noqogħdu attenti għax se jkun hemm konfużjoni u jista’ jagħti lok għal abbuż.  Allura jien kważi kważi ngħidilkom biex iġġibu l-informazzjoni dwar x’qed isir fil-privat biex imbagħad inkunu nistgħu nitilqu minn dak il-punt u meta nippruvaw niġbdu l-ħabel lura, inkunu nafu f’liema sitwazzjoni qegħdin.
THE CHAIRMAN:  Jiena lest, pero’ jiena diġa’ iddiskutejt miegħek dan is-suġġett Onor. Zammit u naqbel miegħek li wara li ngħaddu dan id-dokument u napprovawh, fuq il-parir tagħkom, speċjalment it-tobba, inġibu esperti fil-qasam mhux biss niddiskutu dan id-dokument magħhom imma biex nieħdu wkoll l-ideat tagħhom dwar x’qed jgħid dan id-dokument.  B’hekk inkunu nistgħu nqarrbu lill-persuni li  qegħdin fil-prattiċità ma’ dan id-dokument u nieħdu ftit informazzjoni – għax m’għandix fiduċja li se nieħdu l-informazzjoni sħiħa ta’ x’inhu jiġri – biex ikollna ħjiel ta’ x’inhu jiġri u din tista’ tkun ukoll ta’ għajnuna għal-leġislatur biex ikun jaf kif jista’ jagħmel liġi li tieħu ħsieb dawn l-affarijiet.

ONOR. MICHAEL GONZI:  Jiena l-iktar li nixtieq hi li nġib il-koppji li għaddew minn din is-sitwazzjoni u batew minnha u li għadhom qegħdin ibatu llum.

THE CHAIRMAN:  Ma nsibx oġġezzjoni.

ONOR. JUSTYNE CARUANA:  Għandek problema oħra, għandek l-aċċessibbiltà finanzjarja.

ONOR. MICHAEL GONZI:  Din hija waħda mill-affarijiet li qegħdin ibatu llum. 
THE CHAIRMAN:  Irridu nieħdu ħsieb li jekk tgħaddi l-liġi u allura anke l-isptar tal-gvern ikun jista’ jagħti din il-forma ta’ servizz, allura l-piż finanzjarju jkun jista’ jonqos sostanzjalment.  Però żommu dawn l-affarijiet f’moħħkom ...  

ONOR. ANTHONY ZAMMIT:  Jekk inti għandek embrijuni li diġà huma fertilizzati u l-koppja qed tiġi mogħtija dawn l-embrijuni ...

ONOR. MICHAEL GONZI:  Għandek raġun.  Imma mbagħad se toħroġlok domanda oħra.  Jekk ikollok dawn il-frozen embryos u l-ġenituri ma jridux aktar tfal, x’se jsir?

ONOR. ANTHONY ZAMMIT:  Għax fil-fatt tkun qiegħed tibblokka any further process.

THE CHAIRMAN:  Sinjuri, niġbed l-attenzjoni li hemm diversi mistoqsijiet u diversi punti li f’dan id-dokument mhumiex se jingħataw risposta teknika.  F’dan id-dokument qed tingħata biss direzzjoni dwar il-moralità li tkun teżisti mal-argument, imma m’aħniex qegħdin nittraduċu dak il-prinċipju morali fil-prattiċità bħalma issa trid tagħmel il-liġi.  Dak se jkun iżjed diskussjoni għal meta tiġi miktuba l-liġi.   Ħalli nkompli naqra mid-dokument.  Dan jgħid hekk:

“Diversi pajjiżi qed iħabbtu wiċċhom ma’ eluf ta’ ħajjiet umani (embrijuni) ffriżati fil-laboratorji.  Fil-kliniċi ta’ Londra biss huwa stmat illi hemm ’il fuq minn 30,000 embrijuni ffriżati u fl-Istati Uniti n-numru ta’ embrijuni ffriżati huwa inestimabbli. Rev Prof Agius semma wkoll prattiċi mqanqla mill-kultura tal-mewt bħal meta ġenituri jridu jagħżlu liema embrijuni ffriżati jiġu trapjantati u oħrajn maqtulin, u testijiet ġenetiċi (PGD) li joqtlu embrijuni  li jkunu b’diżabilità jew ta’ sess mhux mixtieq mill-ġenituri.  Evidentement, kemm il-Membri u anke l-esperti qablu li l-prattiċi PGD u s-selezzjoni tal-embrijuni ma jżommux mal-kejl tal-integrità u l-invjolabilità tal-ħajja umana u għalhekk għandhom ikunu projbiti mil-liġi.”.

Jiġifieri intom tridu tiftakru jekk dan il-kumment għamilnihx.  Għax jekk ma nkunux għamilnih, huwa ħażin.  Ħalli nkompli nikkwota bid-dokument:

“2.3
Il-ħarsien tal-valur tal-familja u ż-żwieġ.

Rev. Prof. Agius qal li t-tarbija għandha titwieled fiż-żwieġ u miż-żwieġ.  Il-prokreazzjoni ta’ persuna għandha tkun il-frott u r-riżultat tal-imħabba fiż-żwieġ.  Dan huwa ta’ ġid kemm għat-tarbija kif ukoll għas-soċjetà in ġenerali.  L-indħil ta’ persuna barranija bejn il-koppja miżżewġa permezz tal-għotja ta’ gameti hija vjolazzjoni tal-għaqda u l-fedeltà taż-żwieġ u offiża serja għall-imħabba inter-personali tagħhom.”.
2.4 Il-ħarsien tad-drittijiet u l-interessi tat-tarbija li ser titwieled.
Rev Prof Agius kompla jgħid li mhux kull xewqa għal tarbija hija ġustifikata.  Xewqa għal tarbija tista’ tkun motivata minn sens ta’ egoiżmu li huwa għama għal kollox għall-interessi u l-ġid sħiħ tat-tarbija.  It-tarbija għandha d-dritt li jkollha ambjent xieraq fejn tista’ tiżviluppa l-kwalitajiet tagħha psikoloġiċi, fiżiċi, emozzjonali u morali.  Għalhekk huwa fl-interess tat-tarbija u tas-soċjetà li tarbija tiġi mnissla, imwielda u mrobbija mill-ġenituri miżżewġa tagħha.  Ir-riċerka turi biċ-ċar kif koppja miżżewġa, kemm mill-Istat u/jew bil-Knisja, għandhomn aktar probabilità li joffru l-aħjar ambjent stabbli għat-trobbija tat-tfal minn hekk imsejħa forom oħra ta’ familja bħal persuni li jikkoabitaw jew tal-istess sess.”
Jien kont inneħħi l-kelma “familji” u ndaħħal minflok il-kelma “relazzjonijiet” jekk intom taqblu.

ONOR. JUSTYNE CARUANA:  X’qal il-Prof. Agius?  
THE CHAIRMAN:  Mela nħalliha kif inhi.  L-Onor. Frederick Azzopardi.

ONOR. FREDERICK AZZOPARDI:  Fl-ewwel sentenza nsibu l-kliem “mhux kull xewqa għal tarbija hija ġustifikata”.  Xi tfisser din?
THE CHAIRMAN:  Għax jista’ ikun li inti jkollok tagħmel analisi, per eżempju jkollok żewġ persuni li jkunu qegħdin f’relazzjoni, ikunu jixtiequ li jkollhom tarbija, imma jkun evidenti li dik it-tarbija mhijiex se titwieled fl-aħjar ċirkostanzi possibbli.  Jistgħu jkunu t-tnejn ta’ 90 sena per eżempju!
ONOR. JUSTYNE CARUANA:  Imma min imur fi clinic u qed jagħmilha, mhux xorta qed jagħmilha?

THE CHAIRMAN:  Illum iva, imma l-liġi għada pitgħada trid tħares lejn dan l-aspett.

ONOR. JUSTYNE CARUANA:  Kollox sew, imma mbagħad trid toqgħod attent għax jistgħu jinħolqulek ċirkostanzi bħalma kellna fil-Liġi tal-Adozzjoni fejn ikollok koppja jew persuna li tikkontesta l-parti tad-diskriminazzjoni u tiġi diskriminatorja.

THE CHAIRMAN:  F’dan l-istadju se nerġa’ nagħmel l-istess rimarka.  Għadna qegħdin ngħidu x’qed jgħid Rev. Prof. Agius biex meta niġu għar-rakkmandazzjonjiet noqogħdu attenti biex ma jkunx hemm din l-esperjenza li inti għadek kif semmejt.  L-Onor. Anthony Zammit.

ONOR. ANTHONY ZAMMIT:  F’dan id-dokument qed jingħad li t-tarbija għandha dritt ikollha ambjent xieraq fejn tista’ tiżviluppa l-kwalitajiet tagħha psikoloġiċi, fiżiċi, emozzjonali u morali.  Meta aħna nagħmlu analisi nafu li hemm koppji miżżewġin li ma jikkwalifikawx biex jagħtu dan kollu lit-tarbija.  Aħna qegħdin nonqsu milli ngħidulhom biex joqogħdu attenti għax ma jistax ikollhom tfal?  Din hija xi ħaġa delikata.  Għax meta tagħmel eżami tal-familji tagħna ssib familji li mhumiex f’pożizzjoni li jagħtu ...

THE CHAIRMAN:  Proprju għakl dan li qed tgħid inti hemm l-ewwel sentenza fejn intqal li mhux kull xewqa għal tarbija hija ġustifikata.  Imma nerġa’ niġbed l-attenzjoni li meta niġu għar-rakkomandazzjonijiet dan irid jagħmel sens.  Qed ngħid hekk mhux għax s’issa ma kienx jimpurtani jew m’għamiltx enfasi fuq x’qed jingħad issa, imma kif qegħdin nindunaw huma r-rakkomandazzjonijiet li se jkunu qegħdin jorbtu lilna.  Qegħdin niftehmu?  L-informazzjoni li hemm fir-rakkomandazzjoni toħroġ minn dan li qegħdin naqraw issa, imma għalissa dan mhuwiex daqshekk tassattiv. Huwa fir-rakkomandazzjonijiet fejn qisna qegħdin niġbdu l-attenzjoni.  Allura rridu nżommu din l-informazzjoni f’moħħna għax huwa hemmhekk fejn irridu nħabblu ftit iktar moħħna, li naraw li hemm l-għażla tal-aħjar kliem  possibbli.  
Dan d-dokument ikompli hekk:

“3.
Donum Vitae, Dignitas Personae u l-Istituzzjonijiet Ewropej
Rev. Prof. Agius qal li r-realtajiet ġodda fil-prokreazzjoni assistita iqanqlu mistoqsijiet li kemm il-politiku kif ukoll is-soċjetà għandhom id-dmir li jfittxu tweġiba adattata għalihom.  Ewlenin fost dawn il-mistoqsijiet insibu b’mod partikolari x’direzzjoni qed tingħata din it-teknoloġija u liema mezzi qed jintużaw; xi  tfisser il-familja u ż-żwieġ u meta tibda l-ħajja umana.  Dawn il-mistoqsijiet kienu katalisti sabiex diversi istituzzjonijiet u kumitati tal-etika jixtarru l-etika fit-teknoloġija riproduttiva, kemm filosofikament u anke moralment.  Barra minn hekk, dawn l-istituzzjonijiet u kumitati ta’ etika ħarġu diversi direttivi u trattati, kemm fuq livell Ewropew u anke internazzjonali.  
Il-valuri fundamentali ta’ Donum Vitae (Ir-Rigal tal-Ħajja) tal-1987 u Dignitas Personae (Id-Dinjità ta’ Kull Persuna) tal-2008 huma konformi mal-valuri li nsibu f’direttivi u trattati Ewropej bħal dawk taċ-Charter of Fundamental Rights tal-Unjoni Ewropea u l-Konvenzjoni ta’ Oviedo tal-Kunsill tal-Ewropa.

3.1  L-Istituzzjonijiet Ewropej 

Rev. Prof. Agius qal li l-prinċipju tar-rispett lejn id-dinjità tal-bniedem għandu l-għeruq tiegħu fil-Konvenzjoni Ewropea tad-Drittijiet tal-Bniedem tal-1950, fejn id-dritt tal-ħajja huwa protett bil-liġi. Barra minn hekk, iċ-Charter of Fundamental Rights tat-Trattat ta’ Riforma tesiġi li l-Unjoni Ewropea għandha tkun mibnija fuq il-valuri tar-rispett lejn id-dinjità tal-bniedem.  Dignitas Personae jirrikonoxxi l-progress legali u morali li sar f’dan ir-rigward u tħeġġeġ li l-istrutturi u l-istituzzjonijiet soċjali jkunu mdawla minn din l-etika tar-rispett lejn il-ħajja umana.  Simili għal Dignitas Personae, iċ-Charter of Fundametal Rights ma tippermettix testijiet ġenetiċi (PGD) li joqtlu l-embrijuni li jkunu b’diżabilità jew ta’ sess mhux mixtieq mill-ġenituri.  Iċ-Charter of Fundamental Rights ma tippermettix ukoll il-klonazzjoni riproduttiva.  
Madanakollu, jeżisti messaġġ konfliġġenti bejn dawn id-direttivi u trattati Ewropej li jirrispettaw id-dinjità tal-bniedem u dak li jiġi prattikat fl-Unjoni Ewropea, speċjalment fejn tidħol ir-riċerka u l-esperimentazzjoni bl-embrijuni.  Eżempju ta’ dan huwa l-fatt li s-Seventh Research Framework Programme jew FP7 (2007-2013) jippermetti u jiffinanzja riċerka fuq ċelloli steminali u embrijuni umani.  Dan imur kontra d-dinjità tal-persuna umana.  Minn naħa l-oħra, l-FP7 ma jippermettix ċertu tip ta’ riċerka u jeskludi l-klonazzjoni riproduttiva, il-PGD u l-ħolqien ta’ embrijuni umani għar-riċerka. Rev. Prof. Agius qal li għalkemm il-klonazzjoni riproduttiva hija projbita miċ-Charter of Fundamental Rights tal-Unjoni Ewropea u l-Protokoll dwar il-Klonazzjoni tal-Kunsill tal-Ewropa, xi pajjiżi fl-Ewropa jaċċettaw il-klonazzjoni terapewtika, li tfisser esperimentazzjoni b’ċelloli staminali umani.  Dan iwassal għad-distruzzjoni tal-embrijuni li huma bnedmin, u għalhekk tmur kontra kull dinjità tal-bniedem.  Fuq livell tal-Unjoni Ewropea, il-European Patent Office,  rrifjutat il-patenting fuq materjal bijoloġiku meħud minn embrijuni umani.”
ONOR. JUSTYNE CARUANA:  Ikun aħjar jekk nagħmlu hekk:  Fuq livell tal-Unjoni Ewropea, il-European Patent Office, rrifjutat il-patenting fuq materjal bijoloġiku meħud minn embrijuni umani.

ONOR. ANTHONY ZAMMIT:  Hekk aħjar.

THE CHAIRMAN:  Kollox sew.  Ħalli nkompli.

“Fl-Unjoni Ewropea, skond il-prinċipju tas-sussidjarjetà, kull pajjiż jista’ jilleġiżla abbażi tal-filosofija tiegħu.  Fl-Ewropa nsibu tliet perspettivi dwar ir-riċerka fuq l-embrijuni umani li huma:  
1. ir-rispett tal-embrijun sa mill-bidu nett;

2. l-embrijun huwa biss biċċa materjal bijoloġiku; u 

3. li r-rispett lejn l-embrijun tikber proporzjonalment aktar mal-embrijun jiżviluppa (gradwaliżmu).”  

Dawn huma t-tliet ideat li jeżistu fl-Unjoni Ewropea.

“Quddiem dawn il-filosofiji Rev Prof Agius isemmi l-esperjenzi tiegħu bħala membru fil-European Group of Ethics u meta ġiet diskussa l-Opinjoni 22 dwar il-finanzjament tar-riċerka fuq l-embrijuni umani, huwa sostna li l-liġi għandha tassigura l-protezzjoni massima lejn il-ħajja tal-bniedem sa mill-bidu nett.  Il-Knisja, anke permezz tad-Dignitas Personae, issostni din il-filosofija ta’ ħsieb u prattika.  
Għall-kuntrarju li jiġri fil-Ġermanja, fejn id-dinjità tal-bniedem hija mħarsa sa mill-bidu nett u l-esperimentazzjoni fuq l-embrijuni hija projbita, Rev Prof Agius semma pajjiżi oħrajn b’viżjoni utilitarista u liberali, bħall-Ingilterra, l-Isvezja u l-Belġju, li jiġġustifikaw ir-riċerka fuq l-embrijuni u l-hybrids.  Din hija filosofija li tirrifletti s-sentimenti tal-utilità, aktar mid-dinjità tal-bniedem, ir-rispett lejn il-ħajja u l-ġid komuni fejn l-ideoloġija Anglo-Sassona ta’ the greatest good for the greatest number tipprevali.

3.2. Il-Konvenzjoni ta’ Oviedo

Għall-kuntrarju ta’ trattati u dikjarazzjonijiet oħra Ewropej u internazzjonali li ma jorbtux legalment, fl-1997 il-Kunsill tal-Ewropa għamlet pass il-quddiem u abbozzat il-Konvenzjoni ta’ Oviedo.  L-għan ta’ din il-Konvenzjoni huwa li tipproteġi l-ħajja umana minn użu ħażin tat-teknoloġija medika u/jew bijoloġika.  Din hija l-ewwel konvenzjoni internazzjonali f’dan il-qasam li torbot legalment lil dawk l-Istati Membri fil-Kunsill tal-Ewropa, u li jiffirmaw u jirratifikaw din il-Konvenzjoni.  Minkejja rakkomandazzjonijiet tal-Kumitat Nazzjonali tal-Bijoetika u l-Knisja lokali (b’xi riservi), Malta għadha la ffirmat u lanqas irratifikat il-Konvenzjoni ta’ Oviedo.  
L-ewwel u t-tieni Artikli tal-Konvenzjoni ta’ Oviedo jipproteġu d-dinjità u l-identità tal-bniedem u żżomm il-prijorità tal-bniedem fuq l-interessi tas-soċjetà u x-xjenza.  Madanakollu, Artiklu 14 ma jippermettix testijiet ġenetiċi (PGD) li jwasslu għal qtil ta’ embrijuni b’diżabilità jew ta’ sess mhux mixtieq mill-ġenituri, sakemm mard ereditarju serju marbut mas-sess tal-embrijun għandu jiġi evitat.  Ma’ din il-Konvenzjoni, li tirrikonoxxi l-embrijun bħala bniedem, żdiedu għadd ta’ protokolli oħrajn dwar il-projbizzjoni ta’ klonazzjoni riproduttiva, it-trapjanti tal-organi u materjal bijoloġiku ta’ natura umana u riċerka biomedika.  L-Ingilterra ma ffirmatx il-Konvenzjoni ta’ Oviedo minħabba li f’dan il-pajjiż il-klonazzjoni terapewtika hija permessa.  
Il-Convention for the Protection of Human Rights and Dignity of the Human Being with regard to the Application of Biology and Medicine, magħruf aħjar bħala l-Konvenzjoni ta’ Oviedo, issib il-bilanċ bejn il-ħarsien tad-dritt u d-dinjità tal-bniedem u l-libertà tar-riċerka.  Il-Konvenzjoni tħalli f’idejn kull stat firmatarju jekk jawtorizzax ir-riċerka fuq l-embrijuni jew le.  Artiklu 18 jgħid li jekk ir-riċerka hija permessa, il-protezzjoni adegwata trid tingħata lill-embrijun u għandha ssir leġislazzjoni li tillimita din ir-riċerka.  

Kif ġie spjegat fil-paragrafu ta’ qabel, Dignitas Personae tiddefendi l-protezzjoni massima tal-embrijun uman sa mill-bidu nett, jiġifieri sa mill-konċepiment, u allura ma taqbilx ma’ riċerka fuq l-embrijuni.” 

Niġbed l-attenzjoni li jekk aħna konna qegħdin ngħidu xi kliem, nużaw dan li hawn għall-punt li ġibdet l-Onor. Justyne Caruana.  Minflok “mit-tnissil” nużaw il-kliem “sa mill-konċepiment” biex inkunu qegħdin in order bi kliem tekniku bl-istess kliem tekniku.  Qed ngħid hekk biex nibqgħu in line ħalli ħadd ma jgħid dak huwa mument u l-ieħor huwa ieħor. 
Dan ikompli hekk:

“Barra minn hekk, Dignitas Personae jagħmilha ċara wkoll fuq il-morning-after pill (RU-486) u l-intrauterine devices (IUDs).  Dawn iwaqqfu jew jeliminaw l-embrijun qabel ma jiġi impjantat u allura dawn huma katalisti tal-abort.

Minn naħa l-oħra Dignitas Personae tippermetti li l-ġenituri jistgħu jagħmlu użu minn vaċċin diġa’ żviluppat minn ċelloli ta’ organi illeċiti meta s-saħħa tat-tarbija hija mhedda sakemm il-ġenituri juru d-disapprovazzjoni tagħhom li jitolbu alternattivi u meta l-awtoritajiet pubbliċi jesiġuha għas-saħħa pubblika.”

ONOR. ANTHONY ZAMMIT:  Fil-fatt din mhijiex ċara u it doesn’t make sense.

THE CHAIRMAN:  What doesn’t make sense?

ONOR. ANTHONY ZAMMIT:  Qed jingħad hekk:  Minn naħa l-oħra Dignitas Personae tippermetti li l-ġenituri jistgħu jagħmlu użu minn vaċċin li ġie żviluppat minn ċelloli ta’ organi illeċiti.

THE CHAIRMAN:  Jiġifieri qed tagħmlilna eċċezzjoni.  Minkejja li huma organi illeċiti ...  Milli niftakar jien, meta s-saħħa tat-tarbija hija mhedda, allura qed tagħmel eċċezzjoni.  (Interruzzjonijiet)  Minħabba s-saħħa tat-tarbija jista’ ikun li għalkemm dak il-vaċċin ġie pproduċut minn xi ħaġa illeċitu, imma s-saħħa tat-tarbija tagħti konċezzjoni biex dak jista’ jiġi wżat.  
ONOR. JUSTYNE CARUANA:  Teħodhiex waħedha.  Hawnhekk qed jingħad li jekk isir eżerċizzju jew esperimentazzjoni fuq stem cells u minnhom il-prodott ta’ din l-esperimentazzjoni jkun vaċċin u s-saħħa tat-tarbija tirrikjedi li jintuża dak il-vaċċin, allura jista’ jintuża.   
THE CHAIRMAN:  Se nitlob klarifikazzjoni u nġibha bil-miktub.  Jekk hemm il-ħtieġa li din tkun aktar imwessa’, tiġi mwessa’.

ONOR. JUSTYNE CARUANA:  Qed jgħid “meta s-saħħa tat-tarbija hija mhedda” u mbagħad “sakemm il-ġenituri juru d-diżapprovazzjoni tagħhom”.  

THE CHAIRMAN:  Ejjew ma nitkellmux fuq xi ħaġa li m’aħniex nifhmu.  Tajjeb li ġbidna l-attenzjoni għax mhijiex ċara u għalhekk inġibu l-informazzjoni dwarha.

ONOR. ANTHONY ZAMMIT:  U meta l-awtoritajiet pubbliċi jesiġuha għas-saħħa pubblika.  

ONOR. MICHAEL GONZI:  Jista’ ikun hemm vaccines li jiġu produced minn organi illeċiti immoralment.  Jista’ ikun hemm ġenitur li jaċċetta u jista’ ikun hemm ġenitur li ma jaċċettax u jitlob li jkun hemm xi ħaġa alternattiva.
THE CHAIRMAN:  Sakemm ma jkunx hemm alternattivi,  il-Knisja qed tippermetti li jintużaw.

ONOR. JUSTYNE CARUANA:  Għalhekk fl-istess sentenza qed jingħad ...  (Interruzzjonijiet)
ONOR. MICHAEL GONZI:  Imma kien hemm raġuni għax kien hemm riċerka fejn kien hemm vaccines li jistgħu jkunu produced minn embryos.  

THE CHAIRMAN:  Pero’ għas-saħħa tat-tarbija l-Knisja kkonċediet li minkejja l-produzzjoni ta’ dawk il-vaccines huma mmorali u mhux moralment aċċettabbli, għas-saħħa tat-tarbija qed tgħid li inti xorta tista’ tużahom.

ONOR. JUSYNE CARUANA:  Imma jekk il-ġenituri ...

ONOR. MICHAEL GONZI:  Il-ġenitur jista’ jgħid “le”.  Jekk il-gvern jgħidlek li trid teħodha bilfors u l-ġenitur jgħid li jrid xi ħaġa alternattiva ...

ONOR. ANTHONY ZAMMIT:  Imma jekk jiena qiegħed nipprojbixxi l-użu u r-riċerka medika fuq affarijiet li għandhom oriġini illeċiti, kif nista’ nippretendi li se jsiru dawn l-affarijiet?  Allura qed tagħti lok għall-abbuż u qegħdin ngħidu li dan għandu jsir għax għada pitgħada forsi jkolli bżonnhom.

THE CHAIRMAN:  Le, mhux hekk. Però ma rridx li ntawlu fuqu dan is-suġġett.  Ikun aħjar jekk illum nieqfu hawn.  Nhar it-Tnejn inkomplu imma jekk jista’ jkun ippuvaw aqrawh minn qabel biex jekk tridu tagħmlu xi noti u jekk ikun hemm xi punti ta’ spjegazzjoni, titolbuhomlna qabel.  Allura huwa importanti li nkunu qegħdin nibdew nhar it-Tnejn biex ngħaddu fuq ir-rakkmandazzjonijiet.
Ħalli nikkonkludi.  Minkejja dak li kien qed jinkiteb hawnhekk, din il-materja li qegħdin nitkellmu dwarha u li rridu iżjed spjegazzjoni dwarha, fir-rakkomandazzjonijiet m’aħniex se niġu  bżonnha għax il-punt li qed jitkellem dwaru Rev Prof Agius huwa attribut morali li tikkonċedih il-Knisja u għal min irid jidħol fih irid jaqra iktar id-Dignitas Personae imma meta niġu għar-rakkomandazzjonijiet tagħna, din in-natura ta’ informazzjoni m’għandniex bżonnha.  Nirringrazzjakom.

Fid-8:45 pm id-diskussjoni fuq dan is-suġġett ġiet interrotta u l-Kumitat qabel li diskussjoni fuq l-istess suġġett għandha tkompli nhar it-Tnejn 19 ta’ Ottubru 2009 fis-7:30pm.

